Сез- хөрмәткә лаек!

Укытучы! Ул– һәр һөнәргә юл башы. Бөек акыл ияләре дә, тиңдәшсез батырлыклар күрсәткән каһарманнар да, ачышлары белән танылган галимнәр, ил башлыклары да ирешкән уңышлары өчен, беренче чиратта, үз укытучыларына, остазларына бурычлы. Талантлы укытучы үз белемен башкаларга бирә, авырлыкларны җиңеләйтә, бала күңелен аңлый белә. Минемчә, моның өчен укытучы булып туарга, гомерең буе укытучы булып яшәргә кирәк. Укытучы ул һөнәр генә түгел, ул – күңел халәте! Менә шундый үз һөнәрләренә җаны - тәне белән бирелгән кешеләр -  минем         язмамның 
геройлары: Гүзәлия Фәемша кызы белән тормыш иптәше Рәшит Рәхимҗан улы Әхмәдиевлар!   Чистай районы Татар Ялтаны авылында 45 ел буена белем һәм тәрбия биргән берничә буын вәкилләренә алар үзләренең белемнәре белән генә түгел, килеш-килбәтләре, холык-фигыльләре, сөйләм әдәпләре, җылы карашлары, күңел пакълекләре белән дә үрнәк булган пар. Гүзәлия Фәемша кызы,  тумышы белән Колмакчыдан. 1971  елда Чистай педагогия училищесын тәмамлап, Татар Ялтаны урта мәктәбенә рус теле һәм  әдәбияты укытырга җибәрелә ул. Шунда читтән торып Алабуга дәүләт педагогия институтын тәмамлый, шунда армия хезмәтеннән соң хезмәт дәресләрен укытырга килгән булачак яры Рәшит белән танышып матур гаилә кора. Яшь кенә булуына карамастан, белемле, гадел һәм кешелекле булуы белән ул тиз арада укытучылар коллективы һәм балалар арасында зур хөрмәт казана. Шулай булмаса, Гүзәлия Фәемша кызы 25 ел буена җитәкчелектә: иң элек укыту эшләре буенча директор урынбасары, аннан мәктәп директоры булып зур коллективны җитәкли алган булыр идеме икән? Аның укучылары фән олимпиадаларының район һәм республика этабында җиңүче яки призер, конкурсларда югары күрсәткечләргә ирешүе- укытучының авыр хезмәт җимеше. “Ел укытучысы” бәйгесендә җиңүгә ирешү, югары квалификацияле укытучы булу- әлеге шәхеснең үз өстендә армый-талмый эшләү нәтиҗәсе. Аның хезмәте югары бәяләнә: ул төрле дәрәҗәдәге хөкүмәт бүләкләре иясе дә. Ләкин укытучы өчен иң зур бүләк- ничәмә-ничә буын укучыларыңнан олы рәхмәт сүзе ишетү, аларның хөрмәтен тою,  уңышларына сөенү һәм алар белән чиксез горурлану. 
        Рәшит Рәхимҗан улы- Татарстан Республикасы өчен зур эшләр башкарган данлыклы Әхмәдиевлар нәселеннән. Хезмәт баскычын гади укытучыдан башлап мәктәп директорына кадәр күтәрелә ул. Техникага булган осталыгы аңа укучылары белән төрле дәрәҗәдәге конкурслар, күргәзмәләрдә үз көчләре белән иҗат иткән техник җайланмаларны күрсәтергә мөмкинлек бирә, Мәскәү ВДНХ сын да бизи аларның иҗат җимешләре. Киләчәктә үз язмышларын техника белән бәйләгән  күпме егеткә олы тормышка юнәлеш бирә Рәшит Рәхимҗан улы. Мәгариф өлкәсендәге уңышлары өчен ул “Халык мәгарифе отличнигы” исеменә, күпләгән грамота- дипломнарга ия, ә 2007 елда “Мәгариф” өстенлекле милли проекты кысаларында РФ Президенты премиясенә лаек була.  
        Әхмәдиевлар гаиләсе- мөгаллимнәр династиясенең бер буыны. Гүзәлия Фәемша кызының әнисе һәм апасы укытучы булса, Рәшит Рәхимҗан улының әтисе ягыннан абыйлары- мәгариф өлкәсендә күренекле шәхесләр. Уллары Радик та әти-әнисенең эшен дәвам итеп, югары педагогик белем алып күп еллар мәктәптә тормыш иминлеге нигезләре дәресләрен алып барды.
      Лаеклы ялдагы Әхмәдиевлар бүгенгесе көндә дә заман белән бергә атлыйлар. Аларда һаман яшьләргә биргесез дәрт ташып тора, чөнки алар күңеле белән яшь, һаман укучылары арасында. 

 Гадел, саф йөрәкле укытучым! Зур хөрмәткә лаек кеше Сез! 
 Пакълек өстәп бала күңеленә безгә үрнәк булып яшисез!
